
Responsabladad communabla per ils uffants
Radicala midada en nossa societad

■ Ier è il cussegl naziunal sa fa-
tschentà cun la revisiun dal dretg ci-
vil che regla la responsabladad per
l’educaziun e la tgira dals uffants en
cas ch’ils uffants vivan cun geniturs
separads. La situaziun actuala discri-
minescha ils babs. Actualmain portan
en la lètg bab e mamma ensemen la re-
sponsabladad per lur uffants. En cas
d’ina separaziun da la lètg vegn il dretg
dentant surdà per regla a la mamma. Ils
geniturs pon dentant dumandar il dretg
communabel tar la dretgira. Quai mun-
ta ina discriminaziun dals babs. Lezs
pretendan uss ils medems dretgs sco las
mammas e proponan ina adattaziun dal
dretg civil vertent. Il cussegl federal ed
ina minoritad parlamentara prefereva
da tractar il dretg da tgira dals uffants
ensemen cun la lescha davart ils dretgs
dals uffants. Quai ha impedì ina gruppa
da babs che ha tramess al domicil da Si-
monetta Sommauga a Köniz in mantun
crappa da sulada per protestar cunter in
retardament da la revisiun.

Cun la revisiun dal dretg civil vul il
cussegl federal surdar la responsabladad
per ils uffants en cas d’ina separaziun da
la lètg ad omadus geniturs. Quai corre-
spundia al dretg d’egualitad da l’um e
da la dunna en cas d’ina separaziun. Il
pledader dal la cumissiun Alec von Graf-
fenried (verds/BE) ha fatg attent a la si-

tuaziun actuala en nossa societad. Re-
gistravan ins pli baud var 10% separa-
ziuns da las lètgs l’onn, è quella quota
s’augmentada ils ultims onns sin passa
50%. Mintg’onn vegnan var 20 000
lètgs spartidas. Da quellas separaziuns
èn pertutgads var 14 000 uffants. Viver
cun la separaziun dals geniturs saja oz
ina situaziun normala, è vegnì pretendì

da diversas varts. Ils uffants n’hajan na-
gins problems cun questa situaziun, ella
na muntia betg ina catastrofa. La revi-
siun dal dretg civil ha per mira da pro-
curar per ils medems dretgs da bab e
mamma en dumondas dal bainstar da
lur uffants. Cun la revisiun adatteschia
la Svizra il dretg civil a las normas da
noss pajas vischins.

Era geniturs separads
restan geniturs

La nova lescha na schlia betg tut ils pro-
blems. Tar la revisiun na sa tractia quai
betg en emprima lingia dal dretg d’egua-
litad tranter um e dunna, mabain da re-
glar la responsabladad per l’educaziun,
per la protecziun e per la promoziun dals
uffants communabels. Era geniturs che

vivan separads, restan geniturs da lur uf-
fants e portan la responsabladad per els.
La nova situaziun pretenda ina coopera-
ziun dals geniturs pli stretga en favur dal
bainstar dals uffants, er en cas da coflicts.
En cas da grevas dispittas tranter ils ge-
niturs vegn il derschader vinavant a
stuair decider, tgi che surpiglia la tgira
dals uffants.

Il bainstar da l’uffant en il center
Cussegliera federala Simonetta Somma-
ruga ha constatà ina midada radicala da
la situaziun en nossa communitad sin il
sectur civil. Ella fa attent che var 20%
dals uffants neschan oz da geniturs che
n’èn betg maridads. La legislaziun ver-
tenta saja restada davos la vita reala e pre-
tendia uss ina modificaziun. Il stadi na
possia betg decretar l’amur. Era cun la
nova lescha na laschian gronds conflicts
tranter bab e mamma betg evitar. L’obli-
gaziun dal stadi è dentant da procurar
per la protecziun da la part la pli flaivla,
numnadamain dals uffants. Sommaruga
fa er attent a la revisiun dals dretgs dals
uffants che sa chatta uss en la procedura
da consultaziun. Ella spetga ch’il parla-
ment saja er pront da sustegnair las sten-
tas dal cussegl federal per reglar las du-
mondas da la finanziaziun e dal dretg da
l’uffant sin stablilitad e segirtad finanzia-
la. Suenter ina lunga debatta da detagl ha
il cussegl naziunal spustà la discussiun
sin oz, mesemna.

Il bainstrar dals
uffant duai star en
il center da la revi-
siun da dretg civil
che regla la
respunsabladad
dals uffants per
l’educaziun tar ge-
niturs separads.

KEYSTONE

Duai il pievel eleger il cussegl federal?
Emblidà ils Rumantschs

■ Il cussegl dals chantuns na vul
betg laschar eleger il pievel il cus-
segl federal en l’avegnir. Cun 35 cun-
ter 6 vuschs ha el refusà l’iniziativa
da la pps. Ils Rumantschs n’existan
betg en quell’iniziativa.L’iniziativa da
la Partida populara svizra (pps) – inol-
trada ils 7 da fanadur 2011 – vul surdar
la cumpetenza d’eleger il cussegl fede-
ral al pievel. Quai na saja betg stà la
consequenza da la nunreelecziun da
cusseglier federal Christoph Blocher,
mabain la reacziun da la partida en vis-
ta a la discussiun cuntraversa davart la
concordanza tar las elecziuns dal cus-
segl federal, ha punctuà Peter Föhn
(pps/SZ). L’iniziativa pretenda da dar
la cumpetenza d’eleger il cussegl fede-
ral al pievel, quai saja pli democratic.
L’elecziun duai succeder ensemen cun
las elecziuns dal cussegl naziunal, den-
tant tenor il sistem da maiorz. Cun re-
servar almain dus sezs da minoritads
duai vegnir garantida la represchentan-
za da la Svizra romanda e dalTessin. Per
l’elecziun vegniss creà en Svizra dus cir-
culs electorals. L’in per la Svizra da lin-
gua tudestga e l’auter per la Svizra ro-
manda e la Svizra taliana. Da la Svizra
rumantscha na fa l’iniziativa negina

menziun. Il presidi ed il vicepresidi dal
cussegl federal designescha quel sez.

Nagut da nov
L’elecziun dal cussegl federal saja stada
diversas giadas en discussiun. Gia tar la
formulaziun da la nova constituziun
l’onn 1848 e tar sia revisiun l’onn 1872
ha i dà discussiuns davart la cumpetenza
d’eleger la regenza suprema. En ils onns
quaranta dal tschientaner passà è la dis-
cussiun vegnida reactivada ensemen cun
la proposta d’augmentar il dumber sin
nov commembers. Mo la finala han ins
adina considerà l’assamblea federala sco
il pli cumpetent gremi per l’elecziun.

En la debatta d’entrada han divers
pledaders fatg attent als aspects negativs
da l’iniziativa. Ils singuls commembers
dal cussegl federal sa sentissan plitost
obligads envers il pievel che envers il par-
lament. Els stuessan prender resguard sin
lur electurs e lur regiuns per garantir ina
reelecziun. Il disponer d’in bun budget
finanzial da propaganda ed ils intensivs
contacts cun las medias pudessan in-
fluenzar l’elecziun. L’iniziativa na garan-
tiss betg ina represchentanza commensu-
rada tranter las regiuns e la schlattainas.
Avant las elecziuns stuessan ils commem-
bers sa dar giu cun il cumbat electoral,
quai che avessi consequenzas negativas

sin la lavur en il gremi. Las elecziuns ve-
gnissan influenzadas dals daners e da las
medias, ha fatg attent Verena Diener
(pvl/ZH).is Jenny sustegna l’initiativa
e manegia che las medias hajan gia uss
influenza sin las elecziuns. Il pievel saja
suveran avunda per decider.

Cuntent cun noss cussegl federal
Actualmein na datti strusch critica per il
cussegl federal. Il cussegl federal actual
funcziuna fitg bain e demussa in maletg
cumpact. Per Urs Schwaller (pcd/FR)
cumplitgescha l’iniziativa il sistem
d’elecziun per dischavantatg da las mino-
ritads latinas. Sin il livel federal sajan quo-
tas da protecziun il fallà remiedi. Nus na
vulain betg il sistem talian a la Berlusconi.
Filippo Lombardi (pcd/TI) è persvas ch’il
Tessin n’avess nagina schanza pli d’esser
represchentà en il cussegl federal. La Sviz-
ra taliana cun ses var 300 000burgais stess
visavi da var dus milliuns burgais da la
Svizra romanda e var sis milliuns da la
Svizra tudestga. Simonetta Sommaruga ha
defendì la posiziun dal cussegl federal ed
admonì d’introducir in sistem che fet-
schia squitsch da sa profilar sin ils singuls
commembers e cuntegnia divers aspects
negativs. Cun35na cunter 6 gea ha il cus-
segl dals chantuns – sco emprima chom-
bra – procurà per in cler verdict.

Era egl avegnir
duei il cussegl fe-
deral vegnir eligi-
us dalla Assam-
blea federala e bu-
ca dil pievel sco
quei che la partida
populara vuleva
cun sia iniziativa.

KEYSTONE

Radar meteorologic sin il
Piz dal Weissfluh

■ (cp) Uss èsi cler nua ch’il tschintgavel
radar meteorologic da la Svizra vegn
plazzà: sin il Piz dalWeissfluh surTavau.
MeteoSvizra, l’Uffizi federal per meteo-
rologia e climatologia, schlargia uschia
sia rait da radarsmeteorologics cun in’ul-
teriura staziun en in lieu muntagnard.
Ensemen cun il radar sin il piz vallesan
Pointe de la PlaineMorte duain las datas
dal Weissfluh pussibilitar en l’avegnir da
registrar meglier las precipitaziuns en las
regiuns interalpinas.

L’indriz da radar vegn construì sin
2843 meters sur mar, gist sut il Piz dal
Weissfluh. L’areal che tutga tar il territori
da la vischnanca da Langwies è gia bain
accessibel. Quai è stà, sper la posiziun ex-
ponida cun vista ideala sur la Svizra sid-
orientala, in criteri decisiv per la tscherna
dal lieu.

Las lavurs per construir il radar gri-
schun, che cumenzan la stad 2013, fan
part da l’etappa finala dal project
Rad4Alp. Suenter avair remplazzà ils in-
drizs existents sin l’Albis, il Monte Lema
ed il La Dôle cun radars da la pli nova
generaziun ha MeteoSvizra era cumenzà
questa stad a schlargiar la rait da radars.

Ils indrizs en ils territoris autalpins sin la
Pointe de la Plaine Morte en il Vallais,
nua che las lavurs procedan dapi la fin
d’avust, e sin il Piz dal Weissfluh en il
chantun Grischun, garanteschan ina vi-
sta optimala sur las Alps. Quella è ac-
tualmain restrenschida, cunquai che las
muntognas disturban per part ils signals
dals trais radarsmeteorologics Albis,Do-
le e Lema.

MeteoSvizra serra uschia ina largia
impurtanta en la rait svizra da radars me-
teorologics ed augmenta il niz da la me-
teorologia da radar per la segirezza da la
populaziun. Cun agid da datas da radar
èsi numnadamain pussaivel da far previ-
siuns a curta vista da precipitaziuns, uri-
zis e tempestas. Quai è d’impurtanza
centrala per far frunt a privels da la natira
sco auas grondas, che pon avair conse-
quenzas dramaticas surtut per las regiuns
muntagnardas. Era la controlla dal traffic
aviatic è fermamain dependenta da las
infurmaziuns dals radars meteorologics.
Cun schlargiar la rait da trais sin tschintg
radars èsi en l’avegnir pussaivel da cum-
pensar bain l’eventuala interrupziun d’in
indriz e da garantir ina rait efficazia.

